
MISEAN AGUS LUACHANNA NA ROINNE 
Is é cuspóir na Roinne cabhrú leis an Taoiseach agus leis an Rialtas geilleagar 

inbhuanaithe agus sochaí rathúil a chinntiú, leasanna na hÉireann a shaothrú thar 

lear, Clár an Rialtais a chur i bhfeidhm agus todhchaí níos fearr a chruthú d’Éirinn 

agus dá cuid saoránach go léir. 

 

Treoraíonn Fís, Misean agus Luachanna na Státseirbhíse ár gcuid oibre.  

 

Fís   

• Seirbhís den scoth a chur ar fáil don Stát agus do mhuintir na hÉireann.  

 

Misean   

• Comhairle oibiachtúil atá bunaithe ar fhianaise a thabhairt don Rialtas, freagairt 

d'fhorbairtí, agus cuspóirí an Rialtais a chur i gcrích agus ag an am céanna 

féachaint leis na torthaí is fearr a bhaint amach ar mhaithe le leas na tíre san 

fhadtéarma.  

• Freastal ar shaoránaigh agus ar pháirtithe leasmhara go héifeachtúil, go cothrom 

agus le hurraim, i gcóras atá oscailte, trédhearcach agus cuntasach.  

 

Luachanna  

• Éiteas seirbhíse poiblí atá fréamhaithe go domhain sa neamhspleáchas, sa 

mhacántacht, sa neamhchlaontacht, sa chomhionannas, sa chothroime agus sa 

mheas.  

• Cultúr freagrachta, trédhearcachta, éifeachtúlachta agus luach ar airgead. Na 

caighdeáin is airde ó thaobh gairmiúlachta, ceannaireachta chomh maith le cultúr 

measa agus foghlama leanúnaí agus forbartha a chothú i measc na foirne.   

 

 

Cinnteoimid gur luachanna iad seo atá neadaithe in san eagraíocht s’againne féin 

agus muid ag obair go hinmheánach agus ar bhonn seachtrach; ach go gcuirimid 

ceannaireacht ar fáil don Státseirbhís ar fad agus í ag plé leis an bpobal agus leis an 

gcóras polaitíochta.   

PRÍOMHGHNÍOMHAÍOCHTAÍ NA ROINNE 
 

• Feidhmeanna Feidhmiúcháin an Taoisigh agus an Rialtais a chur i gcrích 

• Rúnaíocht an Rialtais a chur ar fáil 

• Tacú leis an Taoiseach tabhairt faoina dhualgais mar Cheann Rialtais, 

dualgais i ndáil leis an Oireachtas, saincheisteanna Bunreachta, Prótacal, an 

Chomhairle Eorpach, an Chomhairle Aireachta Thuaidh/Theas agus 

Comhairle na Breataine-na hÉireann san áireamh. 

• Oibriú le hOifig an Uachtaráin agus leis an Oireachtas, dul i mbun beartais 

rialtais a leagan amach agus a chur i bhfeidhm trí chóras na gCoistí Comh-

Aireachta, Grúpaí na nOifigeach Sinsearach agus Aonad Idirchaidrimh na 

Parlaiminte go príomha. 

• Oifig an Taoisigh  

• Oifig an Tánaiste agus Oifig Cheannaire an Chomhaontais Ghlais  

• Oifig Phríomh-Aoire an Rialtais (atá freagrach chomh maith as an bPríomh-

Oifig Staidrimh) 

• Tacú leis an Aire Stáit do Ghnóthaí Eorpacha a sanntar chuig an Roinn  

• Seirbhís Faisnéise an Rialtais 

• Mionteagasc agus comhairle a chur ar fáil don Taoiseach maidir leis an 

réimse uile saincheisteanna a bhaineann le beartais bhaile agus gnóthaí 

idirnáisiúnta (lena n-áirítear trí obair na Comhairle Náisiúnta Eacnamaíche 

agus Sóisialaí agus an Aonaid um Chomhphlé Sóisialta) 

• Tacú leis an Taoiseach agus leis an Rialtas beartais na hÉireann maidir leis 

an AE, Tuaisceart Éireann agus beartais idirnáisiúnta a leagan amach agus a 

chur i bhfeidhm, lena n-áirítear obair an Aonaid um Oileán Comhroinnte agus 

iad a chomhordú ar fud an Rialtais uile 

• Róil chomhordaithe i dtionscnaimh éagsúla tras-Rialtais lena n-áirítear 

COVID-19, an Breatimeacht, Gníomhú ar son na hAeráide, an Measúnú 

Riosca Náisiúnta, an Creat Folláine, Athchóiriú na Póilíneachta agus 

Sábháilteacht Pobail, NSAC agus Tionscnamh Lárchathair Bhaile Átha Cliath 

Thoir Thuaidh 

• Tacaíocht a chur ar fáil d’obair neamhspleách an Choimisiúin um Thodhchaí 

na Meán agus an Tionóil Saoránach    

• Comhcheannaireacht a thabhairt maidir le clár Athnuachana na Státseirbhíse 

trí Bhord Bainistíochta na Státseirbhíse i gcomhar leis an Roinn Caiteachais 

Phoiblí agus Athchóirithe 

• Seirbhísí tacaíochta a chur ar fáil tríd an Rannán Gnóthaí Corparáideacha 

(Acmhainní Daonna, Airgeadas, ICT agus seirbhísí eile) 

COMHTHÉACS AGUS DÚSHLÁIN ATÁ ROMHAINN 

Tá tionchar nach beag ag COVID-19 fós ar gach cuid den tsochaí lena n-áirítear 

teaghlaigh, pobail agus gnóthaí. Leis sin tá neamhchinnteacht ann agus é ag cur 

isteach ar gach duine agus ar an tslí a bhfuilimid ag pleanáil don am atá romhainn. 

Leanfar den obair ar fud an Rialtais chun srian a chur ar scaipeadh an víris, an 

tionchar atá aige ar an ngeilleagar a mhaolú agus vacsaín a rolladh amach.  

 

Leanfaidh an Roinn den ról lárnach atá aici lena chinntiú go mbeidh na beartais a 

fhorbraítear ag tacú le tiomantas an Rialtais Éire a fhorbairt ar bhealach atá 

inmharthana, a thacaíonn le forbairt eacnamaíoch agus le dul chun cinn sóisialta. 

Baineann sí sin amach trí thacú leis an Taoiseach agus leis an Rialtas agus trí 

struchtúr an Choiste Comh-Aireachta.  

 

Ní mór d’Éirinn bainistiú a dhéanamh freisin ar na tionchair leanúnacha 

eacnamaíocha agus na polaitíochta atá ag an mBreatimeacht chomh maith leis na 

pleananna uaillmhianacha atá ann dul chun cinn a dhéanamh maidir le Gníomhú ar 

son na hAeráide, Tithíocht agus Sláinte.  Tá an obair seo ag brath ar bhealach a 

phleanáil a mbeidh rath air chun teacht as COVID agus a thabharfaidh cosaint do 

gheilleagair agus do shochaí na hÉireann amach anseo.   

 

De bharr ról lárnach a bheith aici, leanfaidh an Roinn ag ullmhú an Mheasúnaithe 

Riosca Náisiúnta ar deis é chun plé a spreagadh laistigh den Státseirbhís agus 

lasmuigh de maidir leis na rioscaí straitéiseacha atá ag bagairt ar an tír. 

 

Is iad na Coistí Comh-Aireachta a bhunaigh an Rialtas in 2020:  

• An Coiste Comh-Aireachta ar COVID-19 

• An Coiste Comh-Aireachta ar Infheistíocht agus Téarnamh Eacnamaíoch 

• An Coiste Comh-Aireachta ar Thithíocht 

• An Coiste Comh-Aireachta ar Shláinte 

• An Coiste Comh-Aireachta um Chomhshaol agus Athrú Aeráide 

• An Coiste Comh-Aireachta ar Ghnóthaí Sóisialta agus Comhionannais 

• An Coiste Comh-Aireachta ar Oideachas 

• An Coiste Comh-Aireachta ar an Eoraip 

• An Coiste Comh-Aireachta ar an mBreatimeacht agus Tuaisceart Éireann 

• An Coiste Comh-Aireachta ar Chomhordú an Rialtais  

Is léiriú iad na Coistí Comh-Aireachta seo ar na tosaíochtaí atá ag an Rialtas ar 

bhonn náisiúnta agus ar na dúshláin a bheidh le sárú ag Éirinn sna blianta atá ag 

teacht, lena n-áirítear réimsí nua oibre a bhaineann leis an Aonad nua um Oileán 

Comhroinnte, an Coimisiún um Thodhchaí na Meán agus Comhphlé Sóisialta a 

thabhairt chun cinn. Tá athstruchtúrú déanta ar an Roinn chun aghaidh a thabhairt ar 

na dúshláin nua seo agus tá socruithe nua déanta d’fhonn tacú le feidhmiú rialtas trí 

pháirtí.  

 

Leanfaidh an Roinn ag comhlíonadh a freagrachtaí i ndáil leis na sruthanna oibre 

reatha mar a bhaineann le  hAthchóiriú na Póilíneachta agus Sábháilteacht Pobail, le 

Tionscnamh Lárchathair Bhaile Átha Cliath Thoir Thuaidh, Athchóiriú Toghchánach, 

Creat Folláine a fhorbairt, Ionad um Anailísiú na Slándála Náisiúnta, an Tionóil 

Saoránach agus roinnt fiosrúcháin reachtúla.   

TOSAÍOCHTAÍ STRAITÉISEACHA NA ROINNE 

De réir measúnú ar an timpeallacht, seo a leanas na príomhthosaíochtaí atá ag an 

Roinn don tréimhse 2021-2023. 

A. Tacú leis an Taoiseach agus leis an Rialtas 

B. Todhchaí na Tíre a Dhaingniú - Dul i nGleic le COVID-19, leis 

an mBreatimeacht agus Gníomhú ar son an hAeráide 

C. An Geilleagar a Thabhairt ar Ais  

D. Sochaí Níos Fearr a Chothú 

E. Áit na hÉireann san Eoraip agus i measc an Domhain a 

threisiú 

F. Comhdhearcadh a chothú maidir le hOileán Comhroinnte - ó 

Thuaidh, ó Theas, Thoir agus Thiar 

 

  

 



8 | Leathanach 

 

A. TACÚ LEIS AN TAOISEACH AGUS LEIS AN RIALTAS 

Seirbhísí tacaíochta den scoth a chur ar fáil don Taoiseach agus don Rialtas.  

Bearta a chur i bhfeidhm chun tacú le comhoibriú leanúnach trasrialtais 

Tacú le comhphlé sóisialta agus le cumarsáid rialta agus caidreamh oscailte le gach 

earnáil sa tsochaí.  

Tacóimid leis an Taoiseach lena dhualgais a chomhlíonadh mar Cheann an Rialtais. 

Cuirfimid comhairle agus treoir ar fáil don Taoiseach agus don Rialtas maidir leis an 

uile cheist a bhaineann le beartais bhaile agus gnóthaí idirnáisiúnta, comhairle agus 

treoir atá oibiachtúil agus bunaithe ar fhaisnéis. 

Beidh gach cuid den Roinn i gceist lena n-áirítear Rúnaíocht an Rialtais, Aonad 

Idirchaidrimh na Parlaiminte, na Seirbhísí Tacaíochta Corparáideacha agus struchtúr 

na gCoistí Comh-Aireachta lena chinntiú go ndéantar gnó an Rialtais a bhainistiú de 

réir na gcaighdeán is airde. 

D’fhonn comhordú agus oscailteacht a fheabhsú laistigh den Rialtas, bunaíodh Oifig 

an Tánaiste laistigh de Roinn an Taoisigh chomh maith le hOifig nua Cheannaire an 

Chomhaontais Ghlais atá lonnaithe i dTithe an Rialtais chun cuidiú beartais a 

chomhordú agus a chur i bhfeidhm laistigh den Rialtas. Tá Coiste Comh-Aireachta 

um Chomhordú Rialtais bunaithe, atá comhdhéanta de Cheannaire gach páirtí sa 

Rialtas, chun obair an Rialtais a chomhordú. 

Tríd an Aonad um Chomhphlé Sóisialta, tacóidh an Roinn le múnlaí nua de 

rannpháirtíocht earnála trí thógáil ar na sásraí atá ann cheana ag an bhFóram 

Geilleagrach Fostóirí Saothair agus ag an gComhairle Náisiúnta Eacnamaíoch agus 

Sóisialach.   

Leanfaimid le próiseas an Mheasúnaithe Riosca Náisiúnta, ar deis é dul i mbun 

caidrimh le páirtithe leasmhara faoi na rioscaí straitéiseacha a gcaithfidh an tír dul i 

ngleic leo.  

Leanfaidh Seirbhís Faisnéise an Rialtais de chumarsáid a dhéanamh a bheidh soiléir 

agus dírithe ar an saoránach agus cinnteoidh go mbeidh an chumarsáid trasna an 

rialtais ag teacht le chéile.  

B. TODHCHAÍ NA TÍRE A DHAINGNIÚ - DUL i nGLEIC LE COVID-19, LEIS AN 

mBREATIMEACHT AGUS GNÍOMHÚ AR SON NA hAERÁIDE 

Freagra uile-Rialtais a chur chun cinn i leith na réimsí ríthábhachtacha Gníomhú ar 

son na hAeráide, COVID-19 agus an Breatimeacht lena n-áirítear comhordú 

éifeachtach a dhéanamh ar eolas don phobal   

Tacóimid le freagra uile-Rialtais i leith COVID-19 tríd obair an Choiste Comh-

Aireachta ar COVID-19 agus na struchtúir a thacaíonn leis an gCoiste. Aithnítear leis 

sin, ní hamháin na saincheisteanna sláinte poiblí atá i gceist ach freisin na tionchair 

níos leithne ar an ngeilleagar agus go sóisialta, lena n-áirítear maoirsiú a dhéanamh 

ar chainéil éifeachtacha cumarsáide agus socruithe chun soláthar vacsaíne agus 

rolladh amach vacsaíne a chinntiú.   

Glacfaimid ról ceannaireachta chun a chinntiú go mbeidh Gníomhú ar Son na 

hAeráide ina phríomhthosaíocht ag gach Roinn Rialtais. Tacóimid le gníomhartha a 

thugann aghaidh ar an ngéarchéim aeráide tríd an gCoiste Comh-Aireachta ar an 

gComhshaol agus Athrú Aeráide, an Bord Seachadta um Ghníomh Aeráide agus 

Grúpa na nOifigeach Sinsearach lena mbaineann. Tacóidh an obair seo le Plean 

nua um Ghníomhú ar son na hAeráide a ullmhú faoina mbeidh freagracht ar gach 

roinn agus comhlacht poiblí a chuid gníomhartha féin a sheachadadh. Cuirfear treoir 

straitéiseach ar fáil leis an obair seo trí anailís agus taighde ar phríomh-

shaincheisteanna aeráide agus cuideoidh chun cumarsáid an Rialtais ar ghníomhú 

ar son na haeráide a chomhordú.  

Leanfaimid de mhaoirsiú a dhéanamh ar an bhfreagra a bheidh ar an mBreatimeacht 

- ó thaobh an gheilleagair agus na polaitíochta, tógfar ar na dianullmhúcháin atá 

déanta le blianta beaga anuas, ag cinntiú go mbeidh béim mhór ar chomhordú agus 

ar phleanáil tras-Rialtais ag baint leas as an gCoiste Comh-Aireachta ar an 

mBreatimeacht agus Tuaisceart Éireann.  Tacóimid leis an Taoiseach ina chuid 

idirbheartaíochta ábhartha ar fad ar an mBreatimeacht le Cinn Stáit agus Rialtais na 

mBallstát eile san AE, le hinstitiúidí an AE agus leis an Ríocht Aontaithe i 

gcainteanna déthaobhacha.  

Leanfaimid ag tacú le sruthanna oibre eile atá tábhachtach i dtaobh todhchaí na tíre 

a mhúnlú - An Coimisiún um Thodhchaí na Meán, athchóiriú toghchánach, an Tionól 

Saoránach, cuimhneacháin agus a leithéid chomh maith lenár gcuid a dhéanamh 

san Athchóiriú leanúnach ar an Státseirbhís agus ar an tSeirbhís Phoiblí agus ar an 

Oireachtas.   

 

C. AN GEILLEAGAR A THABHAIRT AR AIS  

Téarnamh cothrom agus ionchuimsitheach a chinntiú chomh maith le forbairt 

eacnamaíoch inbhuanaithe amach anseo  

Teacht aniar a bheith i bhfiontair agus in earnálacha na tíre agus a chinntiú go 

seasfaidh an geilleagar agus an tsochaí amach anseo   
 

Is den tábhacht é poist a chosaint agus roghanna nua agus inbhuanaithe fostaíochta 

a chruthú chun geilleagar inbhuanaithe a chinntiú amach anseo agus go rachfaí i 

ngleic le tionchair eacnamaíocha COVID-19.  

Leagfar amach i bPlean Téarnaimh Eacnamaíoch Náisiúnta tosaíochtaí agus 

cuspóirí maidir le téarnamh eacnamaíoch na tíre sa mheántéarma agus leagfar 

amach ann treochlár do gheilleagar láidir inbhuanaithe a mbeidh deis ag gach duine 

ar fud gach réigiún tairbhe a bhaint as an téarnamh.   

Déanfaimid sin trí athléimneacht a thabhairt chun cinn i bhfiontair agus in 

earnálacha, tuilleadh infheistíochta, trádála agus onnmhairí, timpeallacht a thacaíonn 

le fiontair, breis iomaíochta agus freagairt don luas ag a bhfuiltear i mbun dícharbónú 

agus digitiú.  

Leanfaimid de phleanáil éifeachtach a chur chun cinn agus d’infheistíocht a 

dhéanamh i mbonneagar, d’fhorbairt réigiúnach chothromaithe a chinntiú lena n-

áirítear tithíocht, leathanbhanda agus tacú leis an athbhreithniú ar an bPlean 

Forbartha Náisiúnta.    

Leagfaimid béim ar leith ar thithíocht trí thacú leis an gCoiste Comh-Aireachta ar 

Thithíocht agus ar straitéis nua Tithíochta uile-Rialtais do chách a ullmhú. 

Ag féachaint chun cinn, oibreoimid le Ranna agus le gníomhaireachtaí ábhartha 

chun cuidiú Éire a chur chun cinn mar áit mhealltach do ghnó, infheistíocht, trádáil 

agus turasóireacht, agus chun tacú le deiseanna agus tionscnaimh eacnamaíocha 

sna príomhearnálacha. 

 

D. SOCHAÍ NÍOS FEARR A CHOTHÚ  
 

Cuidiú lena chinntiú go dtacóidh beartais agus seirbhísí Rialtais le sochaí a bheidh 

cothrom agus ionchuimsitheach go sóisialta agus go mbeidh caighdeán saoil níos 

fearr ag cách. 

Creat folláine náisiúnta a fhorbairt chun cuidiú dul chun cinn a thomhas. 

 

Tacóimid leis an Taoiseach agus an Rialtas de réir mar a fhéachann siad folláine na 

ndaoine a fheabhsú agus an geilleagar agus an tsochaí a atógáil i ndiaidh COVID-

19. Trí na Coistí Comh-Aireachta ábhartha, cuideoidh an Roinn a chinntiú go 

ndéantar tiomantais Chlár an Rialtais a chur i bhfeidhm i réimsí a bhaineann le 

beartas sóisialta, oideachas sláinte, dlí agus ceart, comhionannas agus seirbhísí 

poiblí, lena n-áirítear nithe a bhaineann le hathchóiriú na Státseirbhíse agus na 

seirbhíse poiblí.  

 

Mar aitheantas ar an tábhacht atá le folláine a thomhas chun monatóireacht 

éifeachtach a dhéanamh ar thorthaí beartais, tacóimid le creat cuimsitheach folláine 

náisiúnta a fhorbairt a chuideoidh chun cinntí níos fearr a dhéanamh bunaithe ar leas 

agus ar chaighdeán saoil na ndaoine atá ina gcónaí in Éirinn.   

Tacóimid le hiarrachtaí uile-Rialtais dul i ngleic le bochtaineacht agus míbhuntáiste, 

chun cúrsaí a fheabhsú do ghrúpaí leochaileacha lena n-áirítear daoine faoi 

mhíchumas, chun éagsúlacht agus ionchuimsitheacht a chur chun cinn, dul i ngleic 

le hilchineálacht agus aghaidh a thabhairt ar éagothroime ar gach bealach agus 

tacaíocht leanúnach a chur ar fáil do leanaí agus do theaghlaigh.   

Leanfar ag díriú ar phobail níos láidre agus níos sábháilte a chothú trí athchóiriú i 

réimsí mar tithíocht, póilíneacht agus sábháilteacht pobail agus forbairt pobail. 

Áirítear ansin róil maoirseachta maidir le hathchóirithe póilíneachta a chur i bhfeidhm 

chomh maith le Tionscnamh Lárchathair Bhaile Átha Cliath Thoir Thuaidh. 

 

Oibreoimid tríd an gComhairle Náisiúnta Eacnamaíoch agus Shóisialach agus trí 

struchtúir chaidrimh nua eile chun a chinntiú go nochtfar an uile chineál tuairime 

maidir le forbairt beartas eacnamaíochta agus sóisialta.  

E. ÁIT NA hÉIREANN SAN EORAIP AGUS I MEASC AN DOMHAIN A THREISIÚ  

Cinntiú go nglacann Éire ról iomlán agus éifeachtach i ngach gné den Aontas 

Eorpach, go gcuirtear leasanna na tíre chun cinn agus go ndéantar iad a chosaint 

ach a gcuirtear le dul chun cinn agus le rath an Aontais trí chéile.  

Oibreoimid le páirtithe agus le hinstitiúidí an AE  chun an margadh aonair a threisiú 

d’fhonn téarnamh eacnamaíoch na hEorpa a thabhairt chun cinn agus acmhainn 

dhigiteach, athléimneacht eacnamaíoch agus iomaíochas a chothú.     

 

Leanfaidh an Roinn ag tacú le ról an Taoisigh mar bhall de Chomhairle na hEorpa 

agus lena ról ag idirghníomhú le Cinn Stáit agus Rialtais eile agus le pearsana 

ceannródaíocha AE, maidir le raon cuimsitheach saincheisteanna agus réimsí 

beartas a bhaineann leis an AE.  

Oibreoimid le Ranna agus gníomhaireachtaí Rialtais agus le páirtithe sa bhaile agus 

thar lear chun leasanna na hÉireann a chur chun cinn, breis infheistíochta, trádála 

agus post a thabhairt chun cinn, caidreamh déthaobhach agus polaitíochta na 

hÉireann a threisiú agus comhfhreagairtí ar dhúshláin dhomhanda agus réigiúnacha 

a fhorbairt. Áirítear ansin feidhmiú mar bhall tiomanta den Aontas Eorpach chun an 

ról atá ag an Aontas i measc an domhain a threisiú agus luachanna an Aontais i 

ndáil le comhoibriú, daonlathas agus síocháin a chur chun cinn agus a chosaint.  Is 

ionann sin freisin agus oibriú chun eagraíochtaí déthaobhacha a neartú, na Náisiúin 

Aontaithe go háirithe, mar eagraíochtaí atá riachtanach chun ord an domhain a 

choinneáil slán agus láidir.  

Mar bhall de Chomhairle Slándála na Náisiún Aontaithe do théarma 2021-2022, 

beidh Éire i gcroílár phróiseas déanta cinntí an AE ar nithe tábhachtacha lena n-

áirítear síocháin, slándáil agus forbairt. Bainfimid leas as an deis thábhachtach seo 

chun cosc ar choimhlint a chur chun cinn agus síocháin a chothú ar fud an domhain.  

Leanfaimid ag tacú le tionscnaimh uile-Rialtais lena n-áirítear an straitéis Éire 

Dhomhanda 2025 agus Spriocanna Forbartha Inbhuanaithe.  

F.  COMHDHEARCADH A CHOTHÚ MAIDIR LE hOILEÁN COMHROINNTE - ó 

Thuaidh, ó Theas, Thoir agus Thiar 

Oibriú le gach pobal agus traidisiún ar an oileán le comhdhearcadh a chothú maidir 

le todhchaí chomhroinnte, le Comhaontú Aoine an Chéasta mar bhonn agus thaca 

aige. 

Cuidiú le síocháin a choinneáil agus caidrimh a fhorbairt ar oileán na hÉireann, agus 

idir an Bhreatain agus Éire, chun comhoibriú leanúnach a chinntiú i bhfianaise na 

ndeiseanna agus na ndúshlán atá mar thoradh ar an mBreatimeacht.  

 

Leanfaimid ag tacú le síocháin, rath agus athmhuintearas ar oileán na hÉireann, 

lena n-áirítear tacú leis an Taoiseach ina chuid idirbheartaíochta le Rialtas na 

Breataine agus leis na hinstitiúidí a bunaíodh faoi Chomhaontú Aoine an Chéasta 

(an Chomhairle Aireachta Thuaidh Theas, Comhairle na Breataine-na hÉireann). 

Leanfaimid ag tacú le hidirchaidreamh Thiar Thoir chun nascacht idir na tíortha 

s’againne a fheabhsú agus an caidreamh atá againn laistigh den AE a neartú agus 

comhluachanna na hÉireann agus na Ríochta Aontaithe a chur chun cinn.  

 

Le hobair an Aonaid nua um Oileán Comhroinnte sa Roinn seo, féachfar le naisc 

shóisialta, eacnamaíocha agus pholaitíochta ar an oileán a threisiú agus cuir chuige 

uile-oileáin a chur chun cinn i dtaobh na ndúshlán atá le sárú ag Éirinn, ó Thuaidh 

agus ó Dheas.  Leagfar béim san obair sin ar thaighde a choimisiúnú, comhphlé a 

chothú, agus clár d’Oileán Comhroinnte a chothú lena n-áirítear maith a dhéanamh 

ar na tiomantais atá i gClár an Rialtais. Cuirtear cistiú caipitil ilbhliantúil suntasach 

nua ar fáil faoin gCiste um Oileán Comhroinnte chun infheistíocht a dhéanamh ar 

bhonn straitéiseach i dtionscadail chomhoibríocha Thuaidh Theas a thacóidh le 

tiomantais agus cuspóirí Chomhaontú Aoine an Chéasta. 

SPRIOCANNA NA ROINNE A BHAINT AMACH 
 

Féachaimid i gcónaí le bheith ag foghlaim agus ár gcumas mar eagraíocht a 

fheabhsú agus tacú le cultúr ina ndéantar an fhoireann agus ceannaireacht a 

fhorbairt.  

 

Beimid oscailte do bhealaí nua oibre agus do thuairimí eile, d’éisteacht go 

gníomhach le smaointe, leasanna agus imní ó gach cuid de shochaí na hÉireann 

agus déanfaimid ár gcumas maidir le smaointeoireacht straitéiseach agus pleanáil 

chun cinn a fhorbairt. Leanfaimid ag tarraingt ar obair na Comhairle Náisiúnta 

Eacnamaíche agus Sóisialaí maidir le saincheisteanna beartais straitéisigh a 

bhaineann le forbairt inbhuanaithe eacnamaíoch, shóisialach agus comhshaoil.  

 

 

Nuáil 

Ag teacht lenár dtiomantas do Straitéis Nuálaíochta Sheirbhís Phoiblí na hÉireann, 

féachfaimid teacht i dtír ar chumhacht na nuálaíochta chun seirbhísí poiblí de scoth 

an domhain a chur ar fáil in Éirinn. Léiríonn sin an gá atá ann saoránaigh agus lucht 

úsáide seirbhísí a chur i gceartlár an phróisis forbartha beartais agus seachadta 

seirbhíse agus cultúr nuálaíochta a chinntiú chun a chur ar chumas na foirne ar fad a 

bheith nuálach. Leagfar béim mhór air sin i Straitéis nua AD na Roinne.  

 

 

Ag Tacú lenár gCuid Daoine 

Fágann cur i bhfeidhm ár Straitéise go gcaithfimid leas éifeachtach a bhaint as na 

hacmhainní daonna, bainistíochta eolais, teicniúla agus airgeadais atá ar fáil dúinn 

mar Roinn. Leanfaimid ag obair le comhghleacaithe ar fud an Rialtais chun beartais 

éifeachtacha a fhorbairt agus a chur i bhfeidhm chun baill foirne a fhorbairt agus a 

chumasú lena n-áirítear Straitéis nua Daoine don Státseirbhís.  Beidh fíorthábhacht 

fós, mar sin, le foireann an Rannáin Gnóthaí Corparáideacha agus lena gcuid oibre 

chun tacú lenár gcuid tosaíochtaí a bhaint amach.  

Ullmhóimid Straitéis nua AD sa mbliain 2021 ina leagfar amach clár comhaontaithe 

gníomhartha d’fhonn an fórsa oibre a chumasú agus a bheidh mar bhonn agus mar 

thaca chun an Ráiteas Straitéise seo a sholáthar.  Áireofar ann na bearta seo a 

leanas: 

• Straitéis oiliúna agus forbartha a fhorbairt bunaithe ar anailís a dhéanfar ar 

riachtanais foghlama d’fhonn cumas na heagraíochta a chothú tuilleadh;   

• Tacú le deiseanna d’obair sholúbtha san fhadtéarma bunaithe ar thaithí ó bheith 

ag obair agus ag coinneáil seirbhísí sa tsúil le linn na paindéime le déanaí; 

• cultúr comhionannais, éagsúlachta agus ionchuimsitheachta a chur chun cinn trí 

bhealaí earcaíochta, oiliúna agus roinnte eolais atá éifeachtach;  

• scileanna ceannaireachta a fhorbairt ag gach leibhéal den eagraíocht trí chláir 

éagsúla oiliúna agus bainistíochta tallainne chun pleanáil comharbais, aistriú 

eolais, feidhmíocht bainistíochta agus forbairt ceannaireachta a threisiú d’fhonn 

an eagraíocht a neartú; 

• tacú ar bhonn rialta agus go hionchuimsitheach le rannpháirtíocht fostaithe agus 

dul i gcomhairle leis an bhfoireann;  

• tacú go leanúnach le meabhairshláinte agus sláinte fhisiceach agus folláine na 

foirne; 

• nuálaíocht a éascú agus a spreagadh chomh maith le fórsa oibre atá sofhreagrúil 

agus freagartha a bhfuil taithí aige ag obair ar fud rannáin agus Ranna éagsúla.    

Leanfaimid orainn ag cloí leis na caighdeáin is airde dá bhfuil ann maidir le 

hionracas airgeadais agus smachtú buiséid.  Déanfar infheistíocht i dteicneolaíocht 

nua nuair is cuí agus déanfar obair chun a chinntiú go mbainfear úsáid níos 

éifeachtúla as teicneolaíocht atá ann cheana. 

 

Dualgas na hEarnála Poiblí 

Tuigeann an Roinn na freagrachtaí reachtúla atá uirthi faoi Acht Choimisiún na 

hÉireann um Chearta an Duine agus Comhionannas 2014 chun deireadh a chur le 

hidirdhealú, comhionannas deiseanna a chur chun cinn agus cearta daonna a 

custaiméirí agus a foirne a chosaint. Tá measúnú déanta ag an Roinn ar 

shaincheisteanna cearta daonna agus comhionannais atá ábhartha d’fheidhmeanna 

agus do chuspóirí na Roinne agus áirítear leis sin liosta de ghníomhartha 

bainteacha. Déanfar sin a fhoilsiú agus a thuairisciú i dTuarascáil Bhliantúil na 

Roinne.   

 

 

 

Gníomhú ar son na hAeráide 

Chomh maith lena ról ceannaireachta le cur chuige uile-Rialtais a thabhairt chun cinn 

maidir le hathrú aeráide, tá an Roinn tiomanta do Chlár Éifeachtúlachta Fuinnimh na 

Seirbhíse Poiblí agus na spriocanna a leagtar amach ann. Déanfaidh an Roinn a 

cuid freisin  chun athruithe dearfacha eagraíochtúla agus iompair a thabhairt chun 

cinn laistigh den Roinn d’fhonn cleachtais ghlasa níos fearr a chur chun cinn.  Trí 

Fhoireann Ghlas na Roinne, cuirfidh an Roinn réimse beartas i bhfeidhm atá leagtha 

amach i bPlean Gnímh um Éifeachtúlacht Acmhainne na Roinne d’fhonn 

éifeachtúlachtaí níos fearr a bhaint amach ó thaobh teasa, solais, uisce, dramhaíl a 

laghdú agus athchúrsáil a mhéadú. Ardóidh sí feasacht i measc na foirne athrú go 

bealaí níos inbhuanaithe iompair agus cothóidh tacaíocht do na bealaí sin agus 

cuirfidh sí soláthar glas chun cinn.   

 
 

 



 

 

 Arna ullmhú ag Roinn an Taoisigh 

 

 

 

 


